
A poco a poco s'accostava intanto

Ro lumme, e sento un tacito bisbiggio,

Chi s'avvexiña, e se me mette a canto.

Per mêgio veì ra vista m'assotiggio,

E incappotæ doî veddo in neigro manto

Ch'avæn doî lummi, e sento dîme: O figgio,

Confida in ro Segnô, chi pœu ben tutto,

E porze a chi ro prega un pronto aggiutto.

Così o me dixe, e poi ra santa man

Tutta sorve ra testa me desteise,

E barbottò con son devoto, e cian

Voxe poco capîe, e manco inteise.

Stà sciù, poi disse, e mi zà lesto, e san

M'ærzo, e no sento re sofferte offeise,

Miracolo, mi crîo, anzi zà sento

Nœuva forza vegnîme in un momento.

Incantaoù mi ri miro, e credde apeña

L'añima spaventâ ro çerto, e vero,

Onde un de lô me disse, a questa meña

Ancon pœu dubitâ ro tò pensiero?

De carne l'è sto corpo chi ne meña

Gexù servimmo, e questo mondo un zero

Con tutto ro sò fasto noî stimemmo,

E Romitti in sti boschi noî vivemmo.

Per sò ministro a tò salute eletto

M'ha ro Segnô, che sorve tutti regna,

Che s'operâ sì portentoso effetto,

Per mêzo così debole non sdegna,

Nè men vorrà, che reste chì negletto

Un corpo che zà fu d'alma sì degna,

Ro quâ se dè tutto luxente, e adorno

Immortale con lê riunîse un giorno.

Diggo de Sven ro corpo, che fratanto

Se metterà in sepolcro assæ deçente,

Ro quæ per sempre comme lœugo santo

Sarà onoraoù da ra futura gente.

Ma ærzi ri œuggi a re stelle, e mira intanto

Sprandî là quella comme un sô luxente,

Che con ri vivi raggi aoura se posa

Dove ro Duxe tò giusto reposa.

Veddo lantô, che da ra bella luxe

Dro Sô notturno uña striscia descende,

Che apponto sciù ro corpo drò mæ Duxe,

Comme uña penellâ se ghe destende,

E sorve lê tâ lumme, e tanta luxe

Spande, ch'ogni sò ciaga ne resplende:

E subito da mi se raffigura

De quelli chen tra l'orrida mestura.

Boccûo non zà, ma comme o costumava

D'aveì verso re stelle re sò mire

Con ra cera voltâ ro çê guardava,

Comme un, che sempre a quello lœugo aspire:

Con ra drîta armâ ancon lì in atto stava

De chi vendetta, e stragi, e morte spire,

Con l'âtra sciù ro pêto ben pentîo

Demandava umiliaoù perdon a Dio.

